
	Aurkezpena

	
		Iusplaza webgunean hasiera-hasieratik bi dira norabide nagusiak: zuzenbidea eta hizkuntza, eta horiek ematen diote bere eite propioa, iurilinguistika eta zuzenbidearen teoria eta praktika uztartzen baititu. Hartara, bi ardatz horiek abiapuntu harturik, Iusplaza izenetik bertatik ulertzen da horren esanahia, latinezko ius (zuzenbidea) eta euskarazko plaza (foroa) estekaturik datozelako bertan. Izatez, horiek dira webgune honen eredua eta berrikuntza.

		Hartara, Iusplaza webguneak, batetik, azken hiru hamarkadetan ondu den euskara juridikoaren emaitzak eskaintzen ditu, euskararen barneko zuzenbidearen espezialitateko hizkera erakutsiz, eta bestetik, hartzaile nahi ditu zuzenbidearen arloko jendartea zein gizarte zabala, mundu juridikora euskaraz hurbiltzeko gogoa edota premia duena.

		Zuzenbidearen eragileei dagokienez, web honetan bertan aurkituko dituzte horiek gai esanguratsuak. Dela jardule praktikoa (abokatu, prokuradore, notario edo erregistratzailea, funtzionarioa, aholkulari juridikoa) dela irakaskuntzan edo ikerkuntzan dihardutenak (Zuzenbide Fakultateko irakaslea edo ikaslea, eta ikerketan dabilena), dela zuzenbidearen ikuspegi linguistikoa lantzen duena (itzultzaile, teknikari, hizkuntzalaria…), guztiak izan daitezke webgune honen eskaintzaren hartzaileak.

		Horientzat antolatu da egitura aproposa, bertan zedarriztatzen direla Iusplaza corpus linguistiko-juridikoa eta zuzenbidearen arloz-arloko materialak (legeak, formularioak, bibliografia eta doktrina), hiztegiak (Hiztegi Juridiko Elebiduna, Oinarrizko Hiztegi Juridikoa eta Notariotzako terminoen eta Euskal Autonomia Erkidegoko foru-zuzenbide zibileko terminoen zerrenda gehi Herri Arduralaritzaren Euskal Erakundearen, Bizkaiko Foru Aldundiaren eta Gipuzkoako Foru Aldundiaren itzulpen memoriak eta Euskalbar).

		Egitura horretan ere esparru berezia eskaintzen zaio zuzenbideari hizkuntzaren ikuspegitik, hainbat materialen bidez, hala nola, hizkera juridikoa nomografia eta itzulpengintza. Azkenik, estekak eta harremanetarako osagaiak ere barneraturik daude.

		Bloga da Iusplaza-ren erabiltzailearentzat tresna esanguratsua, bertan argitaratuko baitira aldian-aldiko eguneraketak eta albiste-berriak, zuzenbidearen inguruko euskara xehetasunak barneratuko dituztenak.

		Iusplaza ez da webgune itxia, ezta hurrik eman ere. Guztiz irekita dago, eta gerogarreneko garapenek horixe erakutsiko dute. Zinez, Zuzenbidearen Euskal Akademiak eta beste eragileek euren gain konpromisoa hartzen dute halako garapenak burutzeko.

		Gehiago irakurri
		
			Parte hartzaileak

			Iusplaza webgunea garatzeko orduan, hainbat izan dira erakunde sustatzaileak: besteak beste, Eusko Jaurlaritzaren Justizia eta Herri Administrazio Saila, Herri Arduralaritzaren Euskal Erakundea, Bizkaiko Foru Aldundia, Deustuko Unibertsitatea eta Bilbao Bizkaia Kutxa. Guztien emaitzak daude webgunean barneraturik. Eurok gabe, ezin aurreratu bidegintza berri honetan.

			Era berean, erakunde laguntzaileak dira Euskal Herriko Notario Elkargo Txit Prestua, Bizkaia Jaurerriko Abokatuen Bazkun Ohoretsuaren Foru zuzenbideari buruzko ikerketa taldea eta Abokatu Euskaldunak taldea eta Jakin.eus taldea.

			Andres Urrutia Badiola jauna, Zuzenbidearen Euskal Akademiaren burua eta Deustuko Unibertsitateko Zuzenbide Fakultateko irakaslea, proiektuaren koordinazioaz eta exekuzioaz arduratu da, betiere Zuzenbidearen Euskal Akademiaren zuzendaritza-batzak, Adrián Celaya Ibarra jauna buru, lan guztiak gainbegiratu dituela. Eta, bukatzeko, Aitor Saizar Antxustegi jaunak zeregin teknikoak bereganatu ditu, EGUNEA deituriko enpresak aholku teknologikoak eman dituela.

			Eskerrak ematea

			Eskerrak emateko atal honetan, ezinbestekoa da eskerrak ematea jarraiko erakundeei: Eusko Jaurlaritzaren Justizia eta Herri Administrazio Saila, Herri Arduralaritzaren Euskal Erakundea, Bizkaiko Foru Aldundia, Deustuko Unibertsitatea, Bilbao Bizkaia Kutxa, Euskaltzaindia, Euskal Herriko Notario Elkargo Txit Prestua eta Bizkaia Jaurerriko Abokatuen Bazkun Ohoretsuaren Foru zuzenbideari buruzko ikerketa taldea eta Abokatu Euskaldunak taldea.

			Modu berezi batean eskertu behar da Deustuko Unibertsitatearen ekina, batik bat, azken urteetan Zuzenbide Fakultatean eta Euskal Gaien Institutuan gauzatu diren euskarazko material juridikoak erabiltzea ahalbidetu duelako.

